
Útdráttur 

 

Hugtakið menning er vandmeðfarið og er notað með misjafnlega víðtækum hætti. 

Aðkoma hins opinbera að menningarstarfsemi í samfélaginu er skilgreind með 

menningarstefnum og samkvæmt þeim er megin hlutverk menningarstofnanna að 

varðveita og miðla menningararfi þjóðarinnar. Hlutverk almenningsbókasafna hefur 

verið skilgreint með ýmsum stefnumótunum, lögum og reglugerðum en megin hlutverk 

þeirra er að opna dyr fyrir fjölbreyttri, áreiðanlegri og óhlutdrægri þekkingu. Hlutverk 

bókasafna er samkvæmt núgildandi lögum að jafna aðgengi að menningu og þekkingu. 

Þegar starfsemi fjögurra almenningsbókasafna hérlendis var skoðuð kom í ljós að öll 

söfnin bjóða upp á fjölbreytta dagskrá fyrir alla aldurshópa og eru í samstarfi við aðrar 

menningarstofnanir hvort sem þær tilheyra sama sveitarfélagi eða eru staðsettar annars 

staðar á landinu. Þegar mismunandi tegundir menningarstofnanna sameina starfsemi 

sína veitir það tækifæri til þess að skapa skemmtilegt og fræðandi umhverfi þar sem 

hinum ýmsu miðlum er blandað saman. Miðað við þá framtíðarsýn sem sett hefur verið 

fram með ýmsum hætti virðist sem menningarstarfsemi safnanna muni enn um sinn 

skipa stóran sess í starfseminni og eigi jafnvel eftir að gegna enn stærra hlutverki í 

komandi framtíð þó svo að almenningsbókasöfnin muni jafnframt halda áfram að sinna 

sínu hefðbundna hlutverki. 

Formáli 

 

Ritgerð þessi fjallar um hvernig menningarstarfsemi er háttað á almenningsbókasöfnum 

á Íslandi, hvernig sú starfsemi kom til og þá framtíð sem talið er að almenningsbókasöfn 

eigi í vændum. Ritgerðin er 12 eininga verkefni til BA-gráðu í bókasafns- og 

upplýsingafræði við Háskóla Íslands og leiðbeinandi minn við skrif á henni var dr. 

Ágústa Pálsdóttir. Ég vil færa leiðbeinanda mínum Ágústu bestu þakkir fyrir góða 

leiðsögnin og hvatningu auk þess sem sérstakar þakkir fá fjölskylda mín og vinir fyrir 

stuðninginn síðast liðin þrjú ár. Að lokum vil ég einnig þakka börnunum mínum, Einari 

Kára og Lilju Björgu, fyrir þá þolinmæði sem þau hafa þurft að sína mér meðan á 

ritgerðaskrifum og próflestri stóð. 

 

 

 



  

5 

Efnisyfirlit 

1 Inngangur ................................................................................................................... 7 

2 Hvað er menning? ...................................................................................................... 8 

3 Saga og hlutverk almenningsbókasafna á Íslandi .................................................... 10 

3.1 Hlutverk almenningsbókasafna ......................................................................... 10 

3.1.1 Stefnuyfirlýsing Mennta-, vísinda- og menningarstofnun Sameinuðu 

þjóðanna fyrir almenningsbókasöfn ......................................................................... 11 

3.2 Núverandi Lagaumhverfi íslenskra almenningsbókasafna ............................... 12 

3.3 Saga almenningsbókasafna á Íslandi ................................................................ 13 

3.3.1 Lestrarfélögin ......................................................................................... 13 

3.3.2 Almenningsbókasöfn verða til ............................................................... 16 

3.3.3 Almenningsbókasöfn verða tómstundastofnanir ................................... 17 

3.3.4 Almenningsbókasöfn verða menningarstofnanir ................................... 18 

4 Umfjöllun um menningarstarfsemi almenningsbókasafna á Íslandi ........................ 20 

4.1 Borgarbókasafn Reykjavíkur ............................................................................ 21 

4.2 Bókasafn Seltjarnarness .................................................................................... 23 

4.3 Menningarstarfsemi almenningsbókasafna á landsbyggðinni .......................... 24 

4.4 Amtsbókasafnið á Akureyri .............................................................................. 25 

4.5 Bókasafn Hornafjarðar ...................................................................................... 27 

5 Samstarf safna .......................................................................................................... 29 

6 Litið til framtíðar ...................................................................................................... 30 

6.1 Framkvæmdaáætlun um ímynd ........................................................................ 31 

6.2 Fjórar ásýndir almenningsbókasafnsins ............................................................ 33 

7 Samantekt ................................................................................................................. 36 

8 Lokaorð .................................................................................................................... 38 

9 Heimildaskrá ............................................................................................................ 39 



  

6 

 

Myndaskrá 

 

Mynd 1: Menningarpýramídi Duelunds ...................................................................... 8 

Mynd 2: Fjórar ásýndir almenningsbókasafnsins ...................................................... 33 

 

 

 

../../../../Dropbox/hi_vor_2014/snilldin/prent/margret_a_johannsd3.doc#_Toc386792114


  

7 

1 Inngangur 

 

Eftir að liðin voru fimm misseri af grunnnámi mínu við Háskóla Íslands var komið að 

því að setjast niður og skrifa lokaritgerð. Frá því að ég hóf námið hafði ég leitt hugann 

að því annað slagið hvað ég hefði mögulega áhuga á að skrifa um. Á öðru misseri mínu 

í náminu sat ég svo námskeið sem bar heitið Starfsemi og rekstur bókasafna og 

upplýsingamiðstöðva. Á námskeiðinu var meðal annars fjallað um stefnumótun 

almenningsbókasafna og framtíðarsýn. Ég hef alla tíð haft mikinn áhuga á menningu og 

listum og þar af leiðandi fannst mér mjög áhugvert að velja mér listfræði sem aukagrein 

með námi mínu í bókasafns- og upplýsingafræði. Þegar sá tími nálgaðist að ég þurfti að 

fara velja mér ritgerðarefni fyrir lokaritgerðina langaði mig til þess að finna einhvern 

flöt þar sem þessar tvær fræðigreinar sem ég var búin að stunda nám í sköruðust. Þá 

rifjaðist upp fyrir mér námskeiðið sem ég hafði setið á öðru misseri um starfsemi og 

rekstur bókasafna og í kjölfarið kviknaði sú hugmynd að fjalla um menningarstarfsemi 

almenningsbókasafna. 

Þegar ég byrjaði á hugmyndavinnunni á bakvið þessa ritgerð langaði mig að kanna 

hvers konar menningarstarfsemi væri í boði á almenningsbókasöfnum landsins og 

hvernig henni væri háttað. Í núgildandi lögum um íslensk bókasöfn sem sett voru árið 

2012 eru almenningsbókasöfn skilgreind sem menningarstofnanir. Því mætti draga þá 

ályktun að menningarstarfsemi muni halda áfram að vera hluti af starfsemi 

almenningsbókasafna landsins í nálægri framtíð. Mikið hefur verið rætt um framtíð 

almenningsbókasafna í kjölfar tækninýjunga á borð við rafbækur. Þess vegna langaði 

mig einnig að kynna mér hvað hefði verið skrifað um framtíð almenningsbókasafna og 

hvort menningarstarfsemi væri inn í þeirri framtíðarsýn.  

Ritgerð þessi er í formi heimildaritgerðar og var heimilda aflað á Landsbókasafni-

Háskólabókasafni, á Leitir.is og í gagnagrunnum á borð við LISA og EbscoHost. Hafa 

skal í huga að viðfangsefni þessarar ritgerðar er síður en svo tæmandi. Mikið hefur verið 

skrifað um þetta umfjöllunarefni og eflaust væri hægt að skrifa þó nokkuð lengri ritgerð 

um þetta efni. En þar sem um BA-verkefni er að ræða verður umfjöllunin að taka mið af 

því.  

2 Hvað er menning? 

 

Til þess að geta fjallað um menningarstarfsemi er ágætt að byrja á því að fjalla aðeins 

um hugtakið og orðið menning. Eins og orðið sjálft gefur til kynna er menning eitthvað 

sem við kemur manninum. Orðinu er oft skeytt við ýmis önnur orð til þess að skilgreina 

þá menningu sem fjallað er um enn betur, eins og til dæmis matar-menning, sið-

menning, þjóð-menning og jafnvel ó-menning. Samkvæmt Íslensku alfræðiorðabókinni 

er menning skilgreind sem sú heild þekkingar, siðfræði, trúar og tákna sem er undirstaða 

mannlegs samfélags (Dóra Hafsteinsdóttir og Sigríður Harðardóttir, 2011). 

Hugtakið menning og mismunandi túlkun á því hefur einnig verið skilgreint með 

líkani. Í bók Peter Duelunds, Den danske kulturmodel, skilgreinir hann hugtakið á 

myndrænan hátt. Samkvæmt þessari skilgreiningu er merkingu hugtaksins skipt í fernt 

eftir því hvernig hugtakið er notað. Vinstra megin við pýramídann eru skilgreiningar á 

hugtakinu í þessum fjórum merkingum. Hægra megin eru svo aðgerðir stjórnvalda fyrir 

hverja af þessum fjórum merkingum (sjá mynd 1). 

 

 

 

 

 

 

 

 

(Duelund, 1995; Haukur F. Hannesson, 2009) 

Mynd 1 

Eins og sést á þessari skilgreiningu Duelunds fjallar hann um mismunandi 

birtingarmyndir menningar og aðgerðir stjórnvalda fyrir hverja og eina birtingarmynd 

(mynd 1). Stuðningur ríkis og sveitarfélaga á Íslandi við menningarmál hefur verið 

skilgreindur í menningarstefnum sem nánar verður fjallað um síðar í ritgerðinni. 

Hugtakið menning er vandmeðfarið og eins og fyrr hefur komið fram er skilgreining 

á því misjafnlega víðtæk. Í þessari ritgerð er fjallað um menningarstarf 

almenningsbókasafna á Íslandi. Bókasöfn landsins heyra undir Mennta- og 

menningarmálaráðuneytið. Innan þess ráðuneytis starfar skrifstofa menningarmála sem 

fer með eins og nafnið bendir til menningarmál landsins. Umgjörð þessara 

menningarmála rúmar listir í hefðbundnum skilningi svo sem tónlist, leiklist, 

bókmenntir, kvikmyndir, fjölmiðla og varðveislu og miðlun menningararfsins. Íþróttir 

og æskulýðsmál falla einnig undir málefni skrifstofu menningarmála (Mennta- og 

menningarmálaráðuneytið, 2010). 

Langstærstur hluti menningarstarfsemi í landinu fer þó fram án íhlutunar hins 

opinbera. Hlutverk hins opinbera hefur verið styðja við það starf sem aðrir eiga 

frumkvæði að eins og til dæmis með samningum Mennta- og 

menningarmálaráðuneytisins við sveitarfélög um menningarmál. Menningarstofnanir 

ríkisins gegna síðan því hlutverki að varðveita og miðla menningararfi þjóðarinnar og 

leggur ráðuneytið áherslu á sjálfstæði þeirra í starfsemi. Fjárveitingar úr sjóðum 

ráðuneytisins eru ákveðnar á faglegum grunni þar sem regla um fjarlægð er höfð að 

leiðarljósi (Mennta- og menningarmálaráðuneytið, 2010). 

Almenningsbókasöfn á Íslandi eru menningarstofnanir og segja má að þau komi inn 

á allar birtingarmyndir menningar eins og þær koma fram í skilgreiningu Duelunds með 

menningarstarfsemi sinni (sjá mynd 1). Á bókasöfnum finnum við menningu í 

listskilgreiningunni í formi bókmennta og í fjölmiðlaskilgreiningunni miðlar bókasafnið 

listum með upplýsingum, viðburðum, afþreyingu og þar af leiðandi upplifun. 

Bókasöfnin fjalla um menningu í þjóðmenningarskilgreiningu orðsins með því að miðla 

og varðveita menningararfinn og með því að bjóða upp á sem fjölbreyttastan safnkost 

um allt sem við kemur þáttum mannlegs lífs fjalla bókasöfnin um menningu í 

samfélagslegum skilningi. 

3 Saga og hlutverk almenningsbókasafna á Íslandi 

 

Nú þegar menningarhugtakið hefur verið skoðað skal litið nánar til þess hlutverks sem 

almenningsbókasöfn gegna, þeirrar stefnumótunar sem gerð hefur verið um 

almenningsbókasöfn og lagalegt umhverfi þeirra. Þar á eftir verður svo fjallað um sögu 

lestrarfélaga og almenningsbókasafna á Íslandi og hvernig þau þróuðust í tímans rás yfir 

í að vera menningar-, upplýsinga-, og menntastofnanir. 

 

3.1 Hlutverk almenningsbókasafna 

 

Tilgangur almenningsbókasafna dagsins í dag er margþættur. Almenningsbókasöfn eru í 

stöðugri þróun til þess að geta mætt þörfum almennings og til þess að geta fylgt eftir 

þeim tækninýjungum sem fram koma og verða partur af hinu daglega lífi. Þó eru 

ákveðnir þættir í starfsemi almenningsbókasafna sem eru sígildir þrátt fyrir breyttar 

aðstæður og kröfur safngesta. Ef litið er til hinna ýmsu stefnuyfirlýsinga og starfsreglna 

sem settar hafa verið fram um almenningsbókasöfn má sjá að helstu markmið þeirra eru 

ekki endilega tengd nýjustu straumum og stefnum. Almenningsbókasöfn þjóna þeim 

tilgangi að opna dyr fyrir aukinni þekkingu safngesta sinna. 

Einn megin tilgangur almenningsbókasafna er að bjóða upp á efni og þjónustu af 

ýmsum toga sem getur mætt þörfum bæði einstaklinga og hópa fyrir ýmis konar 

upplýsingar, fræðsluefni, afþreyingarefni og efni um tómstundir. Almenningsbókasöfn 

gegna þess vegna því mikilvæga hlutverki að þróa og halda við lýðræðislegu þjóðfélagi 

með því að veita aðgang að sem fjölbreytilegastri þekkingu, hugmyndum og skoðunum 

(Koontz og Gubbin, 2010). 

Annað dæmi um hlutverk sem almenningsbókasöfn eiga að gegna er að hjálpa til við 

mótun samfélagsins og styðja við sjálfsmynd þess. Almenningsbókasöfnin geta gert 

þetta meðal annars með því að beina sjónum að því sem er að gerast á sviði lista og 

menningar í samfélaginu. Þetta geta almenningsbókasöfnin gert með samstarfi við aðrar 

menningarstofnanir, með því að bjóða upp á húsrými fyrir menningarviðburði, með því 

að skipuleggja menningarviðburði og með því að bjóða upp á efni tengt menningu og 

listum samfélagsins með safnkosti sínum. Í þessu samhengi ættu almenningsbókasöfn 

einnig að styðja við menningu samfélagsins með því að sjá til þess að safnkosturinn hafi 

að geyma efni á því tungumáli sem talað og ritað er í samfélaginu (Koontz og 

Gubbin,2010). Þessi samfélagsskylda almenningsbókasafna sem hér hefur verið nefnd 

ætti að vera lítilli þjóð eins og Íslendingum vel kunnugleg. Sem dæmi má nefna hefur 

hér á landi verið lögð mikil áhersla á að efla íslenska tungu. 

 

3.1.1 Stefnuyfirlýsing Mennta-, vísinda- og menningarstofnun Sameinuðu 

þjóðanna fyrir almenningsbókasöfn 

 

Í stefnuyfirlýsingu Mennta-, vísinda og menningarstofnunar Sameinuðu þjóðanna, 

UNESCO, fyrir almenningsbókasöfn er því lýst hvaða hlutverki almenningsbókasöfn 

eigi að gegna fyrir samfélagið. Samkvæmt þessari stefnuyfirlýsingu ættu eftirfarandi 

upptalning að vera lykilmarkmið og kjarni allrar þjónustu almenningsbókasafna: 

1. að örva og styrkja lestrarvenjur barna frá unga aldri; 

2. að styðja einstaklingsmenntun og sjálfsnám svo og formlega menntun á öllum 

stigum; 

3. að veita tækifæri til að þroska sköpunargleði einstaklingsins; 

4. að örva ímyndunarafl og sköpunargleði barna og unglinga; 

5. að efla vitund um menningararf, gildi lista, vísindaafreka og uppgötvana; 

6. að veita aðgang að listviðburðum í öllum listgreinum; 

7. að hvetja til umræðu um menningarleg tengsl og menningarlega fjölbreytni; 

8. að stuðla að varðveislu frásagnarhefðar; 

9. að tryggja aðgang almennings að hvers konar opinberum upplýsingum; 

10. að veita fyrirtækjum, félögum og áhugahópum aðgang að viðunandi 

upplýsingaþjónustu; 

11. að auðvelda nám á sviði upplýsinga- og tölvuleikni; 

12. að styðja og taka þátt í starfsemi og dagskrárgerð til eflingar lestri fyrir alla 

aldurshópa og eiga frumkvæði að slíkri starfsemi ef þörf krefur. 

(Mennta-, vísinda og menningarstofnunar Sameinuðu þjóðanna, UNESCO, 

1994; Upplýsing, e.d.). 

 

Þegar þessi stefnuyfirlýsing er skoðuð kemur í ljós að fimm fullyrðingar af tólf 

tengjast á einhvern hátt listum og menningarmálum. Það að veita tækifæri til að þroska 

sköpunargleði einstaklingsins tengist klárlega listum og menningarmálum og geta 

almenningsbókasöfn til dæmis sinnt þessu hlutverki með því að bjóða upp á safnkost 

sem veitir upplýsingar um hinar ýmsu tegundir listsköpunar. Auk góðs safnkosts er 

hægt að efla ímyndunarafl og sköpunarkraft barna og ungmenna með því til dæmis að 

bjóða upp á menningarviðburði af ýmsu tagi. Einnig er talað um í stefnuyfirlýsingunni 

að efla vitund um menningararf, listir, framfarir í vísindum og nýsköpun, að veita 

aðgang að menningarlegri tjáningu allra listgreina og að hlynna eigi að 

menningarlegri orðræðu með áherslu á fjölbreytileika. Allt eru þetta fullyrðingar um 

hlutverk almenningsbókasafnsins sem sinna má með list- og menningarviðburðum. 

 

3.2 Núverandi Lagaumhverfi íslenskra almenningsbókasafna 

 

Almenningsbókasöfnum á Íslandi ber að starfa samkvæmt Bókasafnslögum nr. 

150/2012. Þar kemur meðal annars fram að bókasöfn séu þjónustustofnanir í þágu 

almennings og að þau eigi ekki að vera rekin í hagnaðarskyni. Þeim ber að veita aðgang 

að fjölbreyttu safnefni og upplýsingum á mismunandi formi auk þess sem þau eiga að 

efla menningar- og vísindastarfsemi, menntun, símenntun, atvinnulíf, íslenska tungu, 

ánægjulestur og upplýsingalæsi. Hlutverk bókasafna er sem sagt að jafna aðgengi að 

menningu og þekkingu. Í lögunum er einnig fjallað sérstaklega um bókasöfn í flokki 

almenningsbókasafna. Þar er greint frá því að almenningsbókasöfn séu menningar-, 

upplýsinga- og menntastofnanir reknar af sveitarfélögum og að allir landsmenn skuli 

njóta þjónustu þeirra (Bókasafnslög nr. 150/2012). 

Af þessu má sjá að íslensku lögin sem varða almenningsbókasöfn eiga margt 

sammerkt með því sem fram kemur í stefnuyfirlýsingu UNESCO um 

almenningsbókasöfn. Í báðum tilfellum er meðal annars minnst á að 

almenningsbókasöfn skuli veita jafnt aðgengi fyrir alla að menningu sem og annarri 

þekkingu. 

3.3 Saga almenningsbókasafna á Íslandi 

 

Til þess að skoða betur hvernig almenningsbókasöfn á Íslandi hafa þróast í gegnum 

tíðina og hvernig þau fengu það aukna hlutverk að vera ekki einungis safn bóka fyrir 

almenning heldur einnig menningarstofnanir, skal nú farið yfir sögu lestrarfélaga og 

almenningsbókasafna hér á landi. 

 

3.3.1 Lestrarfélögin 

 

Í umfjöllun Ingibjargar Sverrisdóttur um sögu lestrarfélaga á Íslandi hefur sögunni verið 

skipt upp í nokkur skeið. Fyrsta skeiðið hefur verið kallað upphafsskeið og er þá verið 

að fjalla um tímabilið 1790 – 1840. Upphafsskeið lestrarfélaganna á Íslandi hófst sem 

sagt í kringum aldamótin 1800 en þá er talið að um sex félög að minnsta kosti hafi verið 

starfrækt. Á tímabilinu 1815 – 1830 fækkaði þó lestrarfélögunum niður í eitt og fyrir því 

taldar ýmsar ástæður (Ingibjörg Sverrisdóttir, 1997). 

Stofnendur lestrarfélaga á Íslandi voru bæði fyrirfólk og alþýðufólk. Stofnendur 

fyrstu lestrarfélaganna voru embættismenn og var safnkosturinn ætlaður til eigin nota. 

Þess háttar félög urðu þó skammlíf, líklega vegna þess að embættismenn áttu 

auðveldara með að afla sér bóka heldur en alþýðufólk þrátt fyrir að vera ekki í 

sérstökum samtökum um bókakaup (Stefanía Júlíusdóttir, 2011). 

Söfn lesefnis fyrir almenning voru fyrst stofnuð í Evrópu á 18. öld. Um var að ræða 

annars vegar leigusöfn og hins vegar félagsbókasöfn. Þetta átti sér einnig stað á sama 

tíma á Íslandi (Stefanía Júlíusdóttir, 2011). Eins og fyrr segir voru fyrstu félögin um 

söfn lesefnis hér á landi stofnuð á 18. öld og eitt leigubókasafn var starfrækt á 19. öld 

(Ingibjörg Sverrisdóttir, 1997). 

Á 19. öld bárust til Íslands fjölþjóðlegar hugmyndastefnur svo sem Upplýsingin. 

Með tilkomu Upplýsingarinnar, þjóðernisvakningu og baráttu fyrir sjálfstæði var það 

eðlileg framþróun að stofnuð væru félagsbókasöfn sem innihéldu annars konar lesefni 

en guðsorðabækur svo sem uppskriftir af rímum og fornsögur. Félagsleg söfn voru 

starfrækt til þess að tryggja almenningi eða ákveðnum hópi aðgang að lesefni án 

hagnaðar af starfseminni. Leigusöfn voru hins vegar starfrækt til þess að afla eigendum 

þeirra tekna. Vitað er um eitt leigusafn á þessum tíma á Íslandi en annars voru þetta 

félagsbókasöfn. Þar að auki tóku menn sig stundum saman og keyptu bækur til 

sameiginlegra nota án þess að þeir stofnuðu eiginlegt lestrarfélag (Stefanía Júlíusdóttir, 

2011). 

Í Evrópu var það iðnvæðing landbúnaðarþjóðfélagsins á 19. öld og aukin 

fólksfjölgun sem jók bóklestur almennings. Iðnvæðingin kallaði á að vinnuaflið byggi 

yfir nýrri og nytsamlegri þekkingu. Það var því markmið lestrarfélaga að siðmennta 

almenning og gera hann hæfari fyrir breyttar aðstæður í þjóðfélaginu. Aftur á móti á 

Íslandi var það ekki fyrr en í byrjun 20. aldar að framfarir urðu við fiskveiðar. Íshús, 

togarar og vélknúnir fiskibátar komu til sögunnar og í kjölfar þess hófst 

þéttbýlismyndun. Það var því ekki sökum iðnvæðingar sem lestrarfélögin voru stofnuð 

hérlendis á 18. öld heldur orsakaðist það frekar af framfararstefnum sem bárust til 

landsins á þeim tíma. Lestrarfélögin hérlendis höfðu þó sömu markmið og lestrarfélögin 

erlendis, að auka menntunarstig, efla lestraráhuga, auka framboð lesefnis og bjóða upp á 

aðstöðu til sjálfsmenntunar (Stefanía Júlíusdóttir, 2011). 

Annað skeið sögu lestrarfélagana hefur verið kallað þróunarskeiðið og er þá fjallað 

um árin 1840 – 1870. Á þessu tímabili voru fyrstu almenningslestrarfélögin stofnuð ef 

frá er talið Bókasafn Framfarastofnunarinnar í Flatey sem stofnað var árið 1833. Með 

almenningslestrarfélögum fór því áhrifum upplýsingastefnunnar þverrandi og örla fór á 

pólitískri hugsun og frumkvæði. Á upphafsskeiðinu höfðu það verið menntamenn sem 

öfluðu sér þekkingar og miðluðu til almennings en með almenningslestrarfélögunum 

varð breyting þar á. Forystumenn í hverri sveit hvöttu til stofnunar lestrarfélaga og 

menn bundust samtökum um að sækja sér fróðleik frekar en að láta skammta sér hann 

(Ingibjörg Sverrisdóttir, 1997). 

Á þróunarskeiði lestrarfélaganna (1840-1870) var sjálfstæðisbarátta Íslendinga einnig 

að hefjast með tilheyrandi framfaraviðleitni og þekkingaröflun. Margir forystumenn 

lestrarfélaganna voru einnig framarlega í sjálfstæðisbaráttunni og hafa eflaust litið á 

lestrarfélögin sem tæki í þeirri baráttu (Ingibjörg Sverrisdóttir, 1997). 

Fyrsta lestrarfélagið sem stofnað var af alþýðufólki fyrir alþýðufólk var Lestrarfélag 

Gufdæla stofnað árið 1843. Í kjölfar þessa safns voru slík söfn stofnuð um allt land. Í 

nágrannalöndum Íslands í Evrópu var algengt að stofnendur lestrarfélaga væru trúarlegir 

og veraldlegir valdhafar og menntafólk sem í anda upplýsingastefnunnar vildi auka 

þekkingu almúgans. Á Íslandi aftur á móti voru það bændur, bændasynir og jafnvel 

vinnumenn sem stóðu að stofnun og rekstri lestrarfélaganna til jafns við menntafólk í 

sveitunum. Ástæðan meðal annars fyrir þessu er líklegast sú að ekki var hefð fyrir stétt 

aðalsmanna á Íslandi. Þess má einnig geta að þar sem lestrarkennsla á Íslandi var á 

ábyrgð heimila landsins fram á 20. öldina má ætla að bændur hafi séð sér hag í að stofna 

lestrarfélög til þess að sinna menntun heimilisfólksins (Stefanía Júlíusdóttir, 2011). 

Aðeins er vitað um eitt dæmi þess hér á landi að fyrirfólk hafi stofnað bókasafn 

sérstaklega ætlað alþýðufólki. Bókasafn Framfarastofnunarinnar í Flatey á Breiðafirði er 

eina dæmið um þess háttar safn. Markmið þess safns var að veita alþýðufólki á 

Vesturlandi aðgang að nytsamlegri þekkingu og lesefni að kostnaðarlausu. Í 

nágrannalöndunum eru aftur á móti fjölmörg dæmi þess að fyrirfólk hafi stofnað söfn 

fyrir alþýðuna (Stefanía Júlíusdóttir, 2011). 

Þess ber að geta að ritað hefur verið sérstaklega um Framfarastofnunina í Flatey í 

bókinni Sál aldanna: íslensk bókasöfn í fortíð og nútíð. Segja má að Framfarastofnunin 

sé með athyglisverðari samtökum sem starfað hafa hér á landi í þágu alþýðu. Í bókinni 

er þess getið að presthjóninin í Flatey, þau Ólafur Sívertsen og Jóhanna Fredricka 

Eyjólfsdóttir hafi ákveðið á brúðkaupsdegi sínum árið 1820 að beita sér fyrir því að 

koma á fót lestrarfélagi og menningarstofnun. Árið 1833 var félagið svo stofnað en tók 

þó ekki til starfa fyrr en árið 1836. Fram kom í stofnbréfi Framfarastofnunarinnar að 

tilgangur félagsins væri að efla og glæða áhuga fólks á almennri þekkingu og stuðla að 

siðgæði og dugnaði í byggðarlaginu. Árlega veitti svo stjórn félagsins verðlaun úr sjóði 

félagsins til þeirra manna sem þóttu hafa skarað fram úr í nytsamlegri þekkingu, siðgæði 

og dugnaði. Heiðursverðlaunin voru veitt alls fimm sinnum. Ekki var um háa 

peningaupphæð að ræða enda var tilgangur þeirra frekar að örva fróðleiksfýsn og efla 

siðgæði og dugnað. Fordæmi fyrir slíkum verðlaunum átti sér enga hliðstæðu annars 

staðar á landinu. Stjórnin sá einnig um ákvarðanir um úthlutun bóka til félagsmanna. Í 

upphafi félagsins taldi bókakosturinn um 100 bindi bóka og var að mestu leyti byggður 

upp á gjafabókum því félagið hafði svo að segja engar fastar tekjur. Eftirspurn eftir 

bókunum var frá byrjun mikil og ljóst var að um þarft framtak var að ræð. Árið 1855 var 

bókaeignin svo komin upp í 1000 bindi og voru flest ritin gjafir auk þess sem félaginu 

bárust peningagjafir jafnvel frá fátækum mönnum og unglingum sem úr litlu höfðu að 

moða. Bókakostur stofnunarinnar jókst með árunum og árið 1954 var hann kominn upp 

í um 5275 bindi. Árið 1969 var bókasafn Framfarastofnunarinnar í Flatey ásamt 

handritum þess flutt til Landsbókasafns Íslands til vörslu og geymslu. Yngsti hluti 

safnsins var þó skilinn eftir í Flatey og var bókasafn starfrækt þar allt til ársins 1990 

(Lilja Harðardóttir, 1997). 

Þriðja skeið lestrarfélaganna varði frá árunum 1870 – 1937 og var hið eiginlega 

tímabil almenningslestrarfélaganna. Fjölmörg lestrarfélög voru stofnuð árið 1890 og 

fram yfir aldamótin víðs vegar um landið, eða um 253-250 félög. Mikil 

þjóðernisvakning var á þessu tímabili og voru lestrarfélögin leið fyrir fátækt alþýðufólk 

til þess að afla sér einhverrar menntunar. Bókakostur lestrarfélaganna á þessum tíma 

innihélt íslenskt efni svo sem Íslendingasögur og fagurbókmenntir auk þess sem keypt 

var inn fræðsluefni og bókmenntir annarra Norðurlandaþjóða. Upp úr aldamótunum 

1900 fór það að færast í vöxt að lestrarfélög fengju styrki úr sýslu-, bæjar- eða 

hreppssjóðum en að öðru leyti voru tekjur lestrarfélaganna árgjöld og tekjur af 

skemmtunum (Ingibjörg Sverrisdóttir, 1997). 

Lokaskeið lestrarfélagana telst til áranna 1937-1955. Á þessu skeiði minnkaði gildi 

lestrarfélaganna hvað varðar fræðslu og menntun með aukinni þéttbýlismyndun. 

Fagurbókmenntir og afþreyingarefni skipaði stærri hluta bókakostsins og hlutfall bóka á 

erlendum tungumálum minnkaði (Ingibjörg Sverrisdóttir, 1997). Á árunum 1937 og 

1944 varð síðan sú breyting á að sett voru lög um lestrarfélög og kennslukvikmyndir nr. 

57/1937 og nr. 1/1944. Samkvæmt þessum lögum átti ríkið að styrkja bæði lestrarfélög 

og kennslukvikmyndasöfn landsins. Innheimta skyldi svokallaðan skemmtanaskatt og 

skyldu tveir þriðju hlutar álagsins renna í styrktarsjóð lestrarfélaga en þriðjungur renna 

til kennslukvikmyndasafns (Lög um lestrarfélög og kennslukvikmyndir nr. 57/1937; 

Lög um lestrarfélög og kennslukvikmyndir nr. 1/1944). Þrátt fyrir þessa styrki skiptu 

stjórnvöld sér aðeins að litlu leiti af rekstri félaganna. Þau félög sem fengu styrk þurftu 

að vísu að skila inn skýrslu um keypt efni en að öðru leyti þurftu félögin ekki að fylgja 

ákveðinni stefnumörkun eða fylgja reglum um kaup á efni. Eftir þessa lagasetningu voru 

mörg ný lestrarfélög stofnuð en fljótlega fór verðgildi þessara styrkja minnkandi og árið 

1955 var þessum styrkjum úthlutað í síðasta skipti (Ingibjörg Sverrisdóttir, 1997). 

 

3.3.2 Almenningsbókasöfn verða til  

 

Árið 1953 fékk Bjarni Benediktsson menntamálaráðherra Guðmundi G. Hagalín 

rithöfundi og fyrrverandi bókaverði á Bókasafni Ísafjarðar það hlutverk að kanna stöðu 

bókasafna landsins í kjölfar umræðu um hugsanlega lagasetningu um 

almenningsbókasöfn. Eftir að Guðmundur hafði ferðast um landið og kannað stöðuna 

kom í ljós að mörg lestrarfélaganna voru ekki starfandi, að enginn sérmenntaður 

bókavörður starfaði við söfnin og staða þeirra almennt var ekki nógu góð. Í kjölfar 

skýrslu sem Guðmundur ritaði um þetta var ákveðið að semja frumvarp að lögum um 

almenningsbókasöfn til þess að tryggja bættan hag þeirra. Frumvarpið varð svo að 

lögum vorið 1955 (Friðrik G. Olgeirsson, 2004). 

Nýju lögin um almenningsbókasöfn nr. 42/1955 kváðu á um að landinu skyldi skipt í 

30 bókasafnshverfi. Í hverju bókasafnshverfi skyldi svo vera eitt bæjar- eða 

héraðsbókasafn. Hlutverk þessara safna var að efla almenna menntun með því að bjóða 

upp á vandaðan og fræðandi bókakost. Með þessum lögum varð bókasöfnum einnig 

skylt að reka lestrarsal og embætti bókafulltrúa ríkisins var sett á stofn (Lög um 

almenningsbókasöfn nr. 42/1955). Með setningu þessara laga má segja að hlutverki 

lestrarfélaganna hafi lokið. Við tóku sveitar- og bæjarbókasöfn sem rekin voru af hinu 

opinbera, ríki og sveitarfélögum (Friðrik G. Olgeirsson, 2004). 

Ef litið er til þeirra lagasetninga sem komu á eftir lögunum um almenningsbókasöfn 

frá árinu 1955 má sjá hvernig smátt og smátt verða áherslubreytingar og hvernig 

hugmyndir manna um almenningsbókasöfn breyttust með árunum. Næstu lög sem sett 

voru varðandi almenningsbókasöfn landsins voru lög um almenningsbókasöfn nr. 

22/1963. Með þessum lögum og með breytingum sem gerðar voru á þeim árið 1967 ber 

helst að nefna að fjárframlög til bókasafnanna hækkuðu auk þess sem tekið var fram að 

ef viðkomandi bókasafnstjórn gæfi samþykki sitt þá mætti einnig kaupa og lána út 

hljómplötur og hljómbönd (Lög um almenningsbókasöfn nr. 22/1963). Með þessum 

lögum mætti segja að nú væri farið að líta á bókasöfn sem eitthvað meira en safn bóka, 

að eitthvað fleira væri hægt að bjóða upp á þar heldur en bækur eins og til dæmis 

hljómplötur. 

 

3.3.3 Almenningsbókasöfn verða tómstundastofnanir 

 

Það var svo með lögunum sem sett voru árið 1976 að töluverð breyting var gerð frá fyrri 

lögum. Þar er þess strax getið í fyrstu grein að almenningsbókasöfn séu mennta-, 

upplýsinga- og tómstundastofnanir fyrir almenning. Bókasöfnin skuli gefi fólki kost á 

að lesa og færa sér í nyt bækur og veita afnot af nýsigögnum og sem dæmi um nýsigögn 

eru nefndar hljómplötur, segulbönd og annars konar miðlunargögn til fræðslu og 

dægradvalar (Lög um almenningsbókasöfn nr. 50/1976). Í þessum lögum er því búið að 

skilgreina bókasafnið sem ekki bara mennta- og upplýsingastofnun heldur átti 

bókasafnið einnig að vera staður fyrir tómstundir og dægradvöl. 

Með tilkomu Internetsins, aukinni tölvunotkun og meira flæðis upplýsinga almennt 

varð tilefni til þess að fara að skoða lög um almenningsbókasöfnin að nýju á tíunda 

áratugnum. Í framtíðarsýn ríkisstjórnar Íslands um upplýsingasamfélagið sem gefin var 

út í riti árið 1996 var fjallað meðal annars um það hlutverk stjórnvalda að vísa 

upplýsingatækninni veg og greiða fyrir framgangi hennar á sem flestum sviðum, til 

hagsbóta fyrir landsmenn. Sérstaklega er minnst á hlutverk bókasafna í þessu samhengi. 

Þar er talað um að bókasöfn eigi að þróast sem alhliða upplýsingamiðstöðvar sem tryggi 

öllum viðskiptavinum sínum aðgang að upplýsingum á tölvutæku formi. Jafnframt skuli 

bókasöfnin veita viðskiptavinum sínum vegsögn í leit og notkun upplýsinga og gera 

bóka- og tímaritaskrár sínar aðgengilegar á rafrænu formi (Forsætisráðuneytið, e.d.). 

 

3.3.4 Almenningsbókasöfn verða menningarstofnanir 

 

Í kjölfar ofangreindrar framtíðarsýnar ríkistjórnarinnar voru svo enn á ný sett ný lög um 

almenningsbókasöfn. Í lögum um almenningsbókasöfn nr. 36/1997, fyrstu grein, eru 

almenningsbókasöfn skilgreind sem upplýsinga- og menningarstofnanir. Annars vegar 

að þau skuli vera upplýsingastofnanir sem veiti almenningi aðgang að upplýsingum og 

þekkingarmiðlum með nýjustu upplýsingatækni. Hins vegar skulu 

almenningsbókasöfnin kappkosta að vera menningarstarfi og atvinnulífi til styrktar (Lög 

um almenningsbókasöfn nr. 36/1997). Í þessum lögum eru almenningsbókasöfnin því í 

fyrsta skipti skilgreind og gefið nafnið menningarstofnanir þó svo að í fyrri lögum hafi 

verið ákvæði um að þau ættu að vera meira en bara mennta- og upplýsingastofnanir eins 

og áður hefur verið fjallað um. Þessi lög sem sett voru árið 1997 voru svo felld úr gildi 

þegar núverandi Bókasafnslög nr.150/2012 tóku gildi.  

Það var því ekki fyrr en upp úr árinu 1976 sem almenningsbókasöfnin fóru að fikra 

sig í áttina að því að verða meira en bara upplýsinga- og menntastofnanir. Með lögunum 

sem sett voru það ár var farið að tala um almenningsbókasöfnin sem tómstundastofnanir 

þar sem boðið var upp á efni á ýmsu formi um tómstundir og dægradvöl (Lög um 

almenningsbókasöfn nr. 50/1976). Með lögunum sem sett voru árið 1997 er svo loks 

farið að tala um bókasöfn sem menningarstofnanir og að þau ættu að vera 

menningarstarfi til styrktar (Lög um almenningsbókasöfn nr. 36/1997). Í núgildandi 

bókasafnslögum eru ákvæði um að bókasöfn skuli efla menningarstarf og jafna aðgengi 

að menningu (Bókasafnslög nr. 150/2012). Í næsta kafla verður því fjallað um með 

hvaða hætti almenningsbókasöfnin hafa síðast liðin ár sinnt því hlutverki. 

4 Umfjöllun um menningarstarfsemi almenningsbókasafna á Íslandi 

 

Í mars árið 2013 mörkuðu íslensk stjórnvöld sér í fyrsta skipti sérstaka stefnu á sviði 

menningar og lista með samþykkt þingsályktunar um menningarstefnu. Í þessari 

menningarstefnu kemur fram að stjórnvöld telji að aðgengi að menningarstarfi og vitund 

almennings um menningararf sé mikilvægur þáttur fyrir samfélagið. Rannsóknir og 

miðlun á menningararfinum styrki sjálfsmynd landsmanna. Fram kemur einnig að 

stjórnvöld telji menningarstarfsemi mikilvæga fyrir atvinnulíf þjóðarinnar og hafi áhrif í 

efnahagslegu tilliti, til dæmis í ferðaþjónustu, tæknigreinum, menntun og verslun og 

þjónustu (Þingskjal nr. 1149/2012-2013). 

Aðgengi barna og ungmenna að menningu telja stjórnvöld að auki víðsýni þeirra og 

umburðarlyndi og með þátttöku þeirra í menningarstarfi aukist vitund þeirra um 

lýðræði, réttlæti og sögulegt samhengi og þar með aukist færni í samfélagslegri þátttöku 

(Þingskjal nr. 1149/2012-2013). 

Þar sem almenningsbókasöfn eru samkvæmt Bókasafnslögum nr. 150/2012 

skilgreind sem menningarstofnanir er rétt að líta á hvað felst í þeirri skilgreiningu 

samkvæmt ofangreindri menningarstefnu. Menningarstofnunum á Íslandi er ætlað að 

styrkja sjálfsmynd Íslendinga og gegna því hlutverki að treysta félagsleg tengsl. 

Menningarstofnanir eiga einnig að veita landsmönnum tækifæri á að njóta listsköpunar 

og kynnast menningararfinum. Þær gegna mikilvægu hlutverki í menningarrannsóknum, 

söfnun, skráningu, varðveislu og stjórnsýslu. Þær gegna lykilhlutverki í fræðslumálum á 

sviði menningar og eru þjónustumiðstöðvar sem gæta þess að taka mið af fjölbreytni 

samfélagsins með starfsemi sinni og með viðburðum sem hæfa fyrir alla aldurs- og 

samfélagshópa. Markmið menningarstofnana á að vera að leggja áherslu á fagmennsku 

og fjölbreytni í starfsemi sinni og styðja við frumsköpun á sviði lista til dæmis með því 

að sækjast eftir samstarfi við grasrótina í menningarlífinu. Þær eiga að leita nýrra leiða 

við miðlun og rannsóknir á menningararfi og gera dagskrá sína eftirsóknarverða fyrir 

alla fjölskylduna með því að huga sérstaklega að viðburðum fyrir börn og ungmenni 

meðal annars með samstarfi við skólastofnanir (Mennta- og menningarmálaráðuneytið, 

2013a). 

Að þessu sögðu verður því hér á eftir fjallað um menningarstarfsemi fjögurra 

almenningsbókasafna á Íslandi. Til umfjöllunar voru valin tvö söfn á 

höfuðborgarsvæðinu og tvö söfn sem staðsett eru á landsbyggðinni. Söfnin eru ólík að 

stærð og þjóna mismunandi stórum samfélögum. Fjallað verður um Borgarbókasafn 

Reykjavíkur sem er stærsta safnið í þessari umfjöllun og þjónar stærsta sveitarfélaginu. 

Bókasafn Seltjarnarness sem þjónar minna bæjarfélagi en er samt sem áður staðsett á 

höfuðborgarsvæðinu verður skoðað og fjallað verður um Amtsbókasafnið á Akureyri 

sem þjónar stóru sveitarfélagi úti á landsbyggðinni. Að lokum verður fjallað um 

Bókasafn Hornafjarðar sem er minnsta safnið í minnsta sveitarfélaginu sem með 

samstarfi við önnur söfn á svæðinu er hluti af Menningarmiðstöð Hornafjarðar. Greint 

verður frá menningarstefnu þeirra bæjar- og sveitarfélaga sem þessi tilteknu söfn starfa 

fyrir, með hvaða hætti þau framfylgja þeim stefnum og hvernig menningarstarfsemi 

þeirra er almennt háttað. 

 

4.1 Borgarbókasafn Reykjavíkur 

 

Borgarbókasafn Reykjavíkur á sér langa sögu. Það var stofnað 18. nóvember 1920 og 

hóf starfsemi sína 19. apríl. 1923. Þó að í grundvallaratriðum hafi starfsemi safnsins 

ekki mikið breyst á þessu 94 ára tímabili þá urðu þó mestu breytingar í starfseminni við 

flutning safnsins í stærra húsnæði árið 2000. Stórbætt aðstaða fyrir bæði safngesti og 

starfsfólk gaf tækifæri til að fjölga viðburðum af ýmsu tagi (Anna Torfadóttir, Kristín R. 

Vilhjálmsdóttir og Úlfhildur Dagsdóttir, 2010).  

Borgarbókasafn Reykjavíkur er ein af menningarstofnunum Reykjavíkurborgar og 

starfar á sviði menningar- og ferðamála borgarinnar. Reykjavíkurborg gaf út árið 2009, 

stefnu í menningarmálum sem ætlunin var að gilti til ársins 2012. Þessi stefna er þó enn 

í gildi en unnið er að nýrri stefnu sem ætlunin er að verði tilbúin vorið 2014. Í 

núgildandi menningarstefnu kemur fram að markmið borgarinnar sé að Reykjavík gegni 

menningarlegu forystuhlutverki sem höfuðborg Ísland og rækti menningarlega 

sjálfsmynd sína. Mikilvægt er talið að Reykjavíkurborg skapi sér sérstöðu sem skapandi 

borg sem einkennist af lifandi og spennandi umhverfi og sem laði að sér hæfileikafólk. 

Þess er einnig getið að Reykjavíkurborg meti menntun, reynslu og þekkingu í listum að 

verðleikum og að öflugt menningarlíf auki lífsgæði borgarbúa og stuðli að 

samfélagslegri og efnahagslegri velferð (Reykjavíkurborg, 2009).  

Greint er frá nokkrum leiðum fyrir menningarstofnanir borgarinnar til þess að ná 

þessum markmiðum. Ætlast er til að menningarstofnanir stuðli að markvissri kynningu 

á starfsemi sinni fyrir borgarbúum og gestum borgarinnar, að starfsemin nái út fyrir 

veggi stofnananna og höfði til allra kynslóða. Að þær stuðli að varðveislu og miðlun 

menningararfs og séu í samvinnu við erlendar og innlendar stofnanir, samtök, 

menntastofnanir og atvinnulíf. Menningarstofnunum er einnig ætlað að standa fyrir 

metnaðarfullri listastarfsemi og í samstarfi við aðrar stofnanir borgarinnar markaðssetji 

Reykjavík sem menningarborg (Reykjavíkurborg, 2009). 

Árlega gerir menningar- og ferðamálasvið Reykjavíkurborgar starfsáætlun sem 

Borgarbókarsafn ásamt öðrum stofnunum þess sviðs starfa eftir. Í starfsáætlun fyrir árið 

2014 kemur fram að Borgarbókasafn Reykjavíkur hafi það að leiðarljósi að standa 

jafnfætis bestu almenningsbókasöfnum heimsins hvað varðar búnað og þjónustu 

(Reykjavíkurborg, 2013). 

Í starfsáætluninni er einnig talað um að almenningsbókasöfn séu að þróast æ meira í 

átt að alhliða menningarmiðstöðvum, þar sem fólk getur hist og notið menningar og 

lista. Ný markmið fyrir starfsemi almenningsbóksafnanna lúta að upplifun, styrkingu, 

þátttöku fólks og nýsköpun. Jafnframt er minnst á að ekki megi þó gleymast að 

samkvæmt lögum beri almenningsbókasöfnum að jafna aðgengi að menningu og 

þekkingu. Áætlað er á árinu 2014 að skoða samruna Borgarbókasafns og 

Menningarmiðstöðvar Gerðubergs og talið er að í því felist mörg tækifæri til þess að 

útvíkka starfsemi bókasafnsins sem menningarmiðstöð (Reykjavíkurborg, 2013). 

Þjónusta Borgarbókasafns er fjölbreytt og safnið býður upp á viðamikla dagskrá fyrir 

alla aldurshópa. Ýmsar leiðir eru farnar til þess að ná fram þeim markmiðum sem fram 

koma í bæði menningarstefnu borgarinnar og starfsáætlun safnsins. Safnfræðsla er í 

boði fyrir nemendur á öllum aldri sem og hópa og sögubíllinn Æringi heimsækir börn til 

þess að kynna starfsemina. Safnið stendur fyrir fjölda fjölmenningarlegra verkefna sem 

og ráðgjöf fyrir innflytjendur. Mikið er lagt upp úr því að gera safnið að stað fyrir 

fjölskylduna og boðið er upp á fjölskyldustundir í samstarfi við Menningarmiðstöðina 

Gerðubergi og Leikskólasvið borgarinnar. Á laugardögum og sunnudögum eru svo 

sérstakir barnadagar með alls kyns viðburðum ætluðum fjölskyldufólki (Borgarbókasafn 

Reykjavíkur, e.d.).  

Hvað varðar menningar- og liststarfsemi Borgarbókasafns býður safnið upp á lítið 

fjölnota rými sem nefnist Kamesið. Í Kamesinu eru haldnar sýningar á kvikmyndum og 

vídeóverkum, upplestrar, kynningar, leiksýningar, tónleikar og ýmislegt fleira. Öllum er 

frjálst að hafa samband við safnið til þess að fá að nýta sér þessa aðstöðu til miðlunar á 

sinni listsköpun (Borgarbókasafn Reykjavíkur, e.d.). Artótek – Listhlaða er staðsett í 

aðalsafni Borgarbókasafns í Grófarhúsi. Artótek leigir og selur íslenska 

samtímamyndlist til almennings og fyrirtækja (Borgarbókasafn Reykjavíkur, e.d.; 

Artótek, e.d.). Safngestum gefst því kostur á að skoða íslenska samtímamyndlist um leið 

og þeir heimsækja safnið og ef áhugi er fyrir því að eignast eitt af þessum verkum, er 

mögulegt að leigja verkið jafnvel þangað til búið er að greiða það að fullu og eignast 

það þar með (Artótek, e.d.). Með Artótekinu er því boðið upp á auðvelda leið til þess að 

eignast íslenska myndlist hvort heldur sem er fyrir einstaklinga eða fyrirtæki.  

Það er því óhætt að segja að Borgarbókasafn Reykjavíkur þjóni öllum samfélags- og 

aldurshópum, bjóði upp á fjölbreytta dagskrá og veiti jafnt aðgengi að menningu og 

þekkingu. 

 

4.2 Bókasafn Seltjarnarness 

 

Bókasafn Seltjarnarness rekur sögu sína aftur til ársins 1885 en það ár stofnaði 

Framfarafélag Seltjarnarness Lestrarfélag Seltirninga. Safnið er almenningsbókasafn 

Seltirninga og er opið öllum. Safnið starfar á menningar- og samskiptasviði 

Seltjarnarnesbæjar og heyrir undir Menningarnefnd Seltjarnarness (Bókasafn 

Seltjarnarness, e.d.c). 

Tilgangur menningarstefnu Seltjarnarnesbæjar er að íbúar fái notið menningar- og 

menningarstarfs. Með stefnunni er ætlunin að efla áhuga, löngun og möguleika 

bæjarbúa til að njóta menningar. Markmiðið meðal annars er að menningarstarf verði 

veigamikill þáttur í bæjarlífinu og efli bæjarbrag og ímynd Seltjarnarness út á við. 

Markvisst á að vinna að listuppeldi barna og upplýsingar um menningu og 

menningarstarfsemi eiga að vera aðgengilegar og vel kynntar. Gæta á þess að starfsemi 

safna bæjarins hafi aðdráttarafl fyrir alla aldurshópa. Í menningarstefnunni er einnig 

minnst á að bæta eigi aðstöðu til listsköpunar, listviðburða og listsýninga og að 

bókasafnið eigi að vera öflug menningar- og upplýsingamiðstöð. Seltjarnarnesbær 

stefnir þar að auki að því að vera opinn fyrir listrænu samstarfi við önnur bæjarfélög og 

listamenn sem eru búsettir utan sveitarfélagsins (Seltjarnarnesbær, e.d.a). 

Í starfsáætlun Bókasafns Seltjarnarness fyrir árið 2014 segir að bókasafnið sé 

menningar-, mennta- og upplýsingastofnun Seltjarnarness og að það starfi samkvæmt 

núgildandi lögum um almenningsbókasöfn. Greint er frá helstu verkefnum þess fyrir 

árið 2014 og eru þau af ýmsum toga. Hvað menningarstarfsemi safnsins varðar þá eru 

helstu verkefni ársins að haldnir verða sex til sjö tónleikar í tónleikaröðinni Tónstafir í 

samstarfi við Tónlistarskóla Seltjarnarness, reglubundnar sýningar verða haldnar í 

Eiðisskeri, sal safnsins, á vetrarmánuðum og tímabundnar þematengdar uppstillingar og 

sýningar á bókmenntum verða haldnar svo eitthvað sé nefnt (Seltjarnarnesbær, e.d.b). 

Bókasafn Seltjarnarness fylgir menningarstefnu og starfsáætlun bæjarins með 

fjölbreyttri list- og menningarstarfsemi. Eins og fram kemur í starfsáætlun eru haldnar 

sýningar í sal safnsins, Eiðisskeri. Bókasafnið á einnig fjölmörg listaverk eftir marga af 

þekktustu listamönnum landsins sem eru til sýnis á safninu. Höfundakynningar eru 

haldnar árlega, tónleikaröðin Tónstafir sömuleiðis eins og minnst var á í starfsáætlun 

auk þess sem Náttúrugripasafn Seltjarnarness er með sýningu á uppstoppuðum fuglum í 

eigu safnsins á bókasafninu (Bókasafn Seltjarnarness, e.d.b). Á dagskrá bókasafnsins 

fyrir janúar til maí mánaðar 2014 eru umræðufundir Bókmenntafélagsins, sögustundir 

fyrir börn, lestrarvakning með Andra Snæ í samstarfi við kennara Valhúsaskóla og 

hannyrðanámskeið. Auk þess tekur bókasafnið þátt í Safnanótt, sem er liður í 

Vetrarhátíð Reykjavíkurborgar, ásamt öðrum söfnum á höfuðborgarsvæðinu og í 

Hönnunarmars, hátíð íslenskra hönnuða og arkitekta (Bókasafn Seltjarnarness, e.d.a). 

Eins og segir í menningarstefnu Seltjarnarnesbæjar er Bókasafn Seltjarnarness 

menningarmiðstöð bæjarins. Staður þar sem bæjarbúar á öllum aldri geta notið 

menningar- og listviðburða. Í minni bæjarfélögum eru bókasöfn staðarins oft á tíðum 

kjörinn vettvangur fyrir slíka starfsemi þar sem þau geta meðal annars boðið upp á 

aðstöðu fyrir ýmis konar viðburði. Þar af leiðandi skal næst litið til starfsemi 

almenningsbókasafna sem staðsett eru á landsbyggðinni. 

 

4.3 Menningarstarfsemi almenningsbókasafna á landsbyggðinni 

 

Í mars árið 1999 samþykkti Alþingi þingsályktun um stefnu í byggðamálum sem hafði 

það að markmiði að treysta búsetu á landsbyggðinni. Meðal annars var lögð sérstök 

áhersla á að efla menntun, þekkingu og menningu og að auknu fé skyldi varið til hvers 

konar menningarstarfsemi (Þingskjal nr. 957/1998-1999). Í kjölfar þessarar 

þingsályktunar var stofnað til samstarfshóps um eflingu menningarlífs á 

landsbyggðinni. Í skýrslu samstarfshópsins um menningarmál á landsbyggðinni frá 

árinu 2000 er talað um að almenningsbókasöfnin séu með elstu menningarstofnunum í 

hverju byggðalagi og oft þær einu. Greint er frá því að hlutverk 

almenningsbókasafnanna hafi orðið víðtækara og að söfnin séu leið almennings að 

menntun, afþreyingu og upplýsingum. Í sérstökum kafla skýrslunnar um 

almenningsbókasöfn sem menningarmiðstöðvar er lagt til að sveitarstjórnir nýti 

almenningsbókasöfnin í auknum mæli meðal annars með því að ætla þeim hlutverk við 

listkynningar og skipulagningu menningarviðburða fyrir heimamenn og gesti. Leitast 

ætti því við að sameina smærri söfn og auka samstarf safna til þess að auðvelda 

bókasöfnunum þetta aukna hlutverk. Fram kemur einnig í sömu skýrslu hugmynd 

ríkisstjórnarinnar um að byggð yrði aðstaða til menningarstarfs og listviðburða, svo 

kölluð menningarhús sem yrðu aðgengileg hverjum landsfjórðungi (Mennta- og 

menningarmálaráðuneytið, 2000). Í dag hefur þessi hugmynd tekið á sig ýmsar myndir 

og orðið að veruleika með ýmsum hætti í þó nokkrum byggðarlögum svo sem eins og 

með Menningarmiðstöð Hornafjarðar sem síðar verður fjallað um í ritgerðinni. 

Ef litið er til þingsályktunar Alþingis um byggðaáætlun sem gerð var árið 2011 eru 

ennþá sömu megin áherslur hvað varðar menningarmál á landsbyggðinni. Í 

þingsályktuninni er talað um að menning og listir skapi æ ríkari sess í eflingu 

atvinnulífs og nýsköpunar og hafi þar með jákvæð áhrif á byggðaþróun. Greint er frá 

því að menningarsamningar við byggðarlög hafi reynst vel og að þeir styðji við 

menningar- og listalíf á landsbyggðinni. Nýta megi slíka samninga til að koma á 

víðtæku samstarfi við þekkingar- og menningarsetur í heimabyggð (Þingskjal nr. 

1328/2010-2011). 

 

4.4 Amtsbókasafnið á Akureyri 

 

Þar sem Akureyrarbær er með stærri sveitarfélögum landsins eru margar 

menningarstofnanir og söfn staðsett þar. Ein af menningarstofnunum bæjarins er 

Amtsbókasafnið á Akureyri og er það einnig elsta stofnun Akureyrarbæjar. Saga 

Amtsbókasafnsins má segja að hafi hafist með stofnun Hins norðlenska lestrarfélags 

árið 1791. Það félag lagðist af en við tók Eyfirska lesfélagið árið 1825. Amtsbókasafnið 

var svo formlega stofnað árið 1827 (Amtsbókasafnið á Akureyri, e.d.a). 

Eins og áður hefur verið minnst á hér að ofan þá hafa svo kallaðir 

menningarsamningar við byggðalög reynst vel. Árið 2003 var slíkur samningur gerður 

við Akureyrarbæ og þá var eitt af megin verkefnum samningsins að styðja 

Amtsbókasafnið á Akureyri í hlutverki sínu sem eitt af skylduskilasöfnum landsins 

(Akureyri, e.d.b). Árið 2013 var gerður nýr samningur við Akureyrarbæ sem gildir til út 

árið 2015. Líkt og í fyrri samningi er markmið hans að efla hlutverk Akureyrar í lista- 

og menningarlífi á Íslandi en að þessu sinni lúta verkefni samningsins ekki að starfsemi 

Amtsbókasafnsins (Mennta- og menningarmálaráðuneytið, 2013b). 

Amtsbókasafnið á Akureyri hefur menningarstefnu Akureyrarbæjar meðal annars að 

leiðarljósi í starfsemi sinni. Í menningarstefnu bæjarins kemur fram að Akureyrarbær 

vilji öðlast sess sem fyrirmynd annarra sveitarfélaga á Íslandi. Til þess að stuðla að 

öflugu menningarstarfi hyggst bæjarstjórn í samvinnu við ríkisvaldið standa vörð um 

megin stofnanir á sviði tónlistar, leiklistar og myndlistar auk þess sem meðal annars 

verði lögð áhersla á að auka fjölbreytni í framboði á menningar- og liststarfsemi. Með 

stuðningi við lista- og menningarstarf vill bæjarstjórn stuðla að atvinnusköpun, tryggja 

aðgengi allra að menningartilboðum og stuðla að jákvæðri ímynd samfélagsins. Rík 

áhersla er lögð á menningarlegt starf fyrir börn og vill bæjarstjórn því efla samstarf 

skóla, heimila, menningarstofnana og skapandi einstaklinga. Nýta skuli þau tækifæri 

sem felast í auknu samstarfi stofnanna og aðila á ólíkum sviðum til þess að nýta megi 

betur krafta og aðstöðu og efla nýsköpun í menningarlífinu. Fram kemur einnig í 

menningarstefnunni að bæjaryfirvöldum beri að starfrækja stofnanir sem miðla 

þekkingu og varðveita sameiginlegan menningararf. Hvað við kemur Amtsbókasafninu 

er tekið fram að Amtsbókasafnið skuli annast bókmenntamál fyrir hönd bæjarfélagsins. 

Það muni eiga í samstarfi við áhugafólk um bókmenntir og annast kynningu á 

bókmenntastarfi í nútíð og fortíð. Leið að menningartengdri ferðaþjónustu eru gerð skil 

í menningarstefnunni og er ein af þeim sú að festa bæjarhátíðina Akureyrarvöku í sessi 

sem menningarhátíð og er þá lögð sérstök áhersla á að menningarstofnanir í bænum setji 

mark sitt á hana (Akureyri, e.d.a). 

Auk þess að hafa menningarstefnu bæjarins að leiðarljósi hefur Amtsbókasafnið það 

einnig að leiðarljósi að auðga skilning á íslenskri menningu, tungu, bókmenntum og 

fjölmenningarlegu samfélagi, hvetja til lesturs og styðja nám og símenntun. Eitt af 

markmiðum safnsins sem á sér einnig samhljóm í menningarstefnunni er að leggja 

sérstaka áherslu á barna- og unglingastarf, til dæmis með safnkynningum fyrir nema, 

sögustundum og sumarlestri (Amtsbókasafnið á Akureyri, e.d.b). Amtsbókasafnið sinnir 

einnig annarri menningarstarfsemi með því að bjóða upp á sýningaraðstöðu fyrir 

einstaklinga og hópa. Sýningaraðstaða hússins er fjölnota og hentar fyrir myndlist, 

tónlist og viðburði af ýmsu tagi. Sýningaraðstaðan stendur öllum til boða og getur 

listafólki á öllum aldri haft samband við safnið og komið hugmyndum sínum á 

framfæri. Sýningar sem settar hafa verið upp í aðstöðunni eru af ýmsum toga, bæði eru 

þetta sýningar sem bókasafnið sjálft hefur sett upp og utan að komandi sýningar eins og 

farandsýningin Þetta vilja börnin sjá sem árlega er sett upp í Menningarmiðstöðinni 

Gerðubergi. Auk sýninganna eru í sýningarrýminu haldnir tónlistarviðburðir, 

myndlistarsýningar og höfundaupplestrar. Sýningar Héraðsskjalasafnsins á Akureyri eru 

einnig settar upp í aðstöðunni þar sem það safn er staðsett í sama húsi og hefur aðgang 

að aðstöðunni til jafns við bókasafnið (Amtsbókasafnið á Akureyri, e.d.c).  

Með menningarstarfsemi Amtsbókasafnsins kynnir safnið því bæði starfsemi sína 

sem og starfsemi annarra menningarstofnana í landinu. Þar sem mörg mismunandi söfn 

er að finna á Akureyri svo sem Minjasafnið og Listasafnið, sér Amtsbókasafnið um að 

annast bókmenntamál fyrir hönd bæjarins eins og fyrr er greint frá í umfjöllun um 

menningarstefnu bæjarins. Amtsbókasafnið kemur þó að fleiri tegundum 

menningarmála en bókmenntamálum með dagskrá sinni, viðburðum og með því að 

bjóða upp á aðstöðu fyrir utanaðkomandi sýningar. 

4.5 Bókasafn Hornafjarðar 

 

Árið 1990 var rekstur byggðasafns, héraðsbókasafns og héraðsskjalasafns í Austur-

Skaftafellssýslu sameinaður í eina stofnun það er að segja Sýslusafn Austur-

Skaftafellssýslu. Síðar bættust svo við Sýslusafnið listasafn og náttúrugripasafn. Auk 

hefðbundinnar starfsemi hverrar safndeildar hefur Sýslusafnið staðið fyrir ýmis konar 

menningarstarfsemi, bæði eitt og sér og í samstarfi við aðra (Menningarmiðstöð 

Hornafjarðar, e.d.). 

Menningarsamningur var síðast gerður við Samtök sunnlenskra sveitarfélaga árið 

2011 sem gilti til ársloka 2013. Samingurinn hafði það að markmiði að efla 

menningarstarf á Suðurlandi. Sveitarfélögin á Suðurlandi standa að Menningarráði 

Suðurlands og samkvæmt menningarsamningnum ber Menningarráði að standa fyrir 

öflugu þróunarstarfi í menningarmálum og úthluta styrkjum til menningarverkefna á 

Suðurlandi eins og til dæmis til Menningarmiðstöðvar Hornafjarðar (Mennta- og 

menningarmálaráðuneytið, 2011). 

Sýslusafn Austur - Skaftafellssýslu heyrir undir Menningarmálanefnd Austur-

Skaftafellssýslu og er forstöðumaður Sýslusafnsins jafnframt starfsmaður 

Menningarmálanefndar. Bókasafn Hornafjarðar sem er ein af safndeildum Sýslusafnsins 

vinnur eftir þeim áherslum og markmiðum sem fram koma í þeirri stefnumótun í 

menningar- og safnamálum sem Menningarnefnd samþykkti árið 2007 

(Menningarmiðstöð Hornafjarðar, e.d.). Meginstefna sveitarfélags Hornafjarðar í 

menningar- og safnamálum er meðal annars að hlúa að menningarstarfi og viðurkenna 

menningarmál sem eitt af meginverkefnum sveitarfélagsins. Sveitarfélagið vill einnig 

efla vitund fólks um sérkenni og menningararf héraðsins til dæmis með fræðslu og 

kynningu, taka þátt í samstarfi sveitarfélaga á Austurlandi um menningarmál jafnframt 

því að vinna áfram að þróun samstarfs við sveitarfélög á Suðurlandi og efla áhuga ungs 

fólks á menningu og menningararfi. Í sérstökum kafla sem við kemur Bókasafni 

Hornafjarðar í menningarstefnunni koma fram hefðbundin markmið 

almenningsbókasafna svo sem að efla lestur hjá öllum aldurshópum, vera virkt tæki til 

menntunar, menningar og upplýsingar, örva og styrkja lestrarvenjur, sköpunargáfu og 

ímyndunarafl barna. Þau markmið sem sett eru fram varðandi menningarstarfsemi eru 

þau að efla vitund um menningararf og gildi lista með því að safna efni um listamenn 

eins og til dæmis rithöfunda og málara frá svæðinu í samvinnu við aðrar 

menningastofnanir (Hornafjörður, 2007). 

Í tilfelli Bókasafns Hornafjarðar þá er safnið eins og fyrr segir partur af einni stórri 

heild það er að segja Menningarmiðstöð Hornafjarðar. Bóksafnið er staðsett í byggingu 

á Höfn sem nefnist Nýheimar ásamt höfuðstöðvum Menningarmiðstöðvarinnar, 

Héraðskjalasafninu og fleiri stofnunum (Hornafjörður, e.d.b). Menningarmiðstöð 

Hornafjarðar stendur fyrir margvíslegum viðburðum í samstarfi við aðildarsöfn sín og í 

Nýheimum er fyrirlestrarsalur sem veitir aðstöðu fyrir fjölbreytta dagskrá auk þess sem 

ýmis konar viðburðir eru í boði í söfnunum sjálfum. Á bókasafninu sjálfu eru aðallega 

haldnar sögustundir fyrir börn (Hornafjörður, e.d.a). Því má segja að 

Menningarmiðstöðin nýti sér sameiginlegan kraft safna sinna og geti með samstarfi 

þeirra sinnt menningarstarfsemi sveitarfélagsins með öflugum hætti og fjölbreyttri 

dagskrá. 

5 Samstarf safna 

 

Bæjar- og sveitarfélög víða á landsbyggðinni hafa séð sér hag í að stofna svo kölluð 

menningarhús eða menningarsetur. Í minni bæjar- og sveitarfélögum hefur sem sagt oft 

verið brugðið á það ráð að hafa menningarstofnanir samfélagsins á sama stað í bænum 

og eða í samstarfi við hvor aðra líkt og greint er frá í umfjölluninni um Bókasafn 

Hornafjarðar hér að ofan.  

Bókasöfn, skjalasöfn sem og annars konar söfn í sama bæjar- eða sveitarfélagi hafa 

oft nokkuð svipuðum skyldum að gegna gagnvart samfélagi sínu og þess vegna getur 

samstarf og jafnvel samruni þeirra oft verið til mikilla hagsbóta. Samstarf bókasafna og 

annarra safna getur bætt þjónustu þeirra og starfsemi og getur auðveldað þeim að mæta 

þörfum breiðari hóps safngesta og þar með þjónað betur skyldum sínum gagnvart 

samfélaginu (Yarrow, Clubb og Draper, 2008). 

Hægt er að fara ýmsar leiðir í samstarfi og samruna safna. Fordæmi eru fyrir því víðs 

vegar í heiminum bæði að sameina gagnagrunna safna sem og starfsemi safnanna að 

hluta til eða öllu leiti. Stofnað hefur verið til ýmis konar samtaka og gagnagrunnar hafa 

verið sameinaðir á milli sömu safntegunda, milli safna sama lands og á milli safna frá 

mörgum löndum. Þegar rætt er um sameiningu safna er hægt að skipta henni niður í þrjú 

stig. Lágmarks sameining er sú sameining þegar söfnin eiga það eitt sameiginlegt að 

vera staðsett á sama stað. Takmörkuð sameining er þegar tvö eða fleiri söfn sameinast í 

ákveðnu verkefni. Dæmi um slíkt er til dæmis ákveðin dagskrá eða jafnvel deild inn á 

bókasafni sem haldið er utan um í samstarfi við annað safn af einhverri annarri tegund. 

Heildar sameining er svo þegar mismunandi tegundir safna hafa sameinast í eitt safn 

sem er þó oftar en ekki deildarskipt eftir tegundum safnanna en starfar samt sem áður 

sem ein heild (Yarrow, Clubb og Draper, 2008). 

Bókasöfn í samstarfi við annars konar söfn geta þjónað mjög víðtækri upplýsingaþörf 

(Griffiths og King, 2008). Hvort sem um er að ræða takmarkaða sameiningu, 

sameiningu að hluta til eða heildar sameiningu safna þá veitir slíkt tækifæri til þess að 

skapa skemmtilegt og fræðandi umhverfi þar sem hinum ýmsu miðlum er blandað 

saman (Dilevko og Gottlieb, 2004). 

6 Litið til framtíðar 
 

Með tilliti til núgildandi bókasafnslaga og þeirra stefnumótana sem gerðar hafa verið 

um almenningsbókasöfn er ljóst að menningarstarfsemi er orðin fastur liður í starfsemi 

almenningsbókasafna. Sjálfsagt þykir að almenningsbókasöfn standi að einhvers konar 

menningarstarfsemi og miðli og varðveiti menningararf þess samfélags sem þau starfa 

fyrir. Svo virðist sem sjónir stjórnenda almenningsbókasafna beinist nú helst að því 

hvernig megi aðlaga starfsemina sem best að þörfum notenda þeirra og samfélaginu í 

heild. 

Í bandarískri skýrslu eftir Roger E. Levien um framtíðarsýn almenningsbókasafna á 

21. öldinni er fjallað um þau áhrif sem efnahagslegar, samfélagslegar og tæknilegar 

breytingar í framtíðinni munu hafa á almenningsbókasöfnin. Levien greinir frá því að til 

þess að almenningsbókasöfn geti lifað af þessar breytingar og haldið áfram að veita 

óheftan aðgang að óhlutdrægum upplýsingum verði þau að taka þátt í að skapa þessa 

nýju framtíð (Levien, 2011). 

Hinn almenni safngestur almenningsbókasafna getur í sínu daglega lífi gegn greiðslu 

haft aðgang að tölvu, netaðgangi, spjaldtölvu og jafnvel lesbretti svo sem Kindle án þess 

að heimsækja bókasafn. Með þessari tækni hefur safngesturinn aðgang að mun fleiri 

bókum, myndefni og tónlist heldur en hefðbundið almenningsbókasafn hefur upp á að 

bjóða með safnkosti sínum. Almenningsbókasafnið hefur þó ýmsa kosti sem þessi tækni 

býður ekki upp á. Sem dæmi um það má nefna að yfirleitt þarf ekki að greiða fyrir 

þjónustu bókasafnsins, safnkosturinn hefur verið flokkaður og lyklaður með þarfir 

notandans og samfélagsins í huga. Safnkosturinn er áþreifanlegur og hægt er að skoða 

hann áður en notandinn velur sér efni við hæfi, hann er alltaf aðgengilegur og aðgengi 

að upplýsingaveitum er óheft, óhlutdrægt og ókeypis. Ef almenningsbókasöfn geta nýtt 

sér þessa umfram kosti í framtíðinni getur það haft í för með sér umtalsverðar breytingar 

á aðstöðu og starfsemi safnanna. Í skýrslunni greinir Levien frá nokkrum leiðum sem 

söfnin geta farið til þess að nýta sér umrædda kosti og verða nokkrar þeirra nefndar hér 

(Levien, 2011). 

Starfsfólk almenningsbókasafnanna er einn stærsti kostur þeirra. Starfsfólkið veitir 

óhlutdræga þjónustu með fljótum og áreiðanlegum hætti. Starfsfólkið hefur engra 

viðskiptalegra- eða pólitískra hagsmuna að gæta við upplýsingagjöf og veita faglega 

ráðgjöf um safnkostinn. Starfsfólkið vinnur að því að skipuleggja og byggja upp 

safnkost sem hentar notendum safnsins og samfélagsins í heildina og skipuleggur 

námskeið og aðra viðburði sem fræða og hafa skemmtanagildi (Levien, 2011). 

Annar kostur sem bókasöfnin búa yfir er að bókasafnið er þægilegur og aðlaðandi 

staður þar sem hægt er að koma og njóta annað hvort ýmissa menningarviðburða eða til 

þess að eiga rólega stund. Levien talar um hið skapandi bókasafn þar sem hlutverk þess 

er að veita upplýsingar, fræðslu, listir, menningu og skapa hina ýmsa afþreyingu með 

sérhæfðri aðstöðu sinni og þeim safnkosti sem það býr yfir. Hið skapandi bókasafn fer 

út fyrir hið hefðbundna hlutverk almenningsbókasafna og veitir aðgang að og skapar 

upplýsingar, þekkingu, listir og afþreyingu í gegnum hina ýmsu miðla. Þess háttar 

bókasafn skapar aðstöðu fyrir höfunda, flytjendur og aðra skapandi einstaklinga til þess 

vinna að sköpun sinni einir eða í hóp. Þessir einstaklingar hafa því aðgang að 

fjölbreyttum safnkosti safnanna og aðstoð starfsfólks þeirra (Levien, 2011). 

Levien greinir einnig frá því að almenningsbókasöfn séu í auknu mæli farin að bjóða 

upp á sýningaraðstöðu og menningarviðburði af ýmsu tagi. Levien heldur því fram að 

þess háttar menningarstarfsemi dragi að fleiri safngesti um leið og safnið þjóni 

menningarlegum og félagslegum þörfum samfélagsins. Þó svo að önnur söfn og 

listgallerí samfélagsins þjóni þessum tilgangi líka geta bókasöfnin beint sjónum að 

viðfangsefnum sem hin söfnin hafa ekki tekið fyrir og henta sérstaklega safngestum 

þeirra (Levien, 2011). 

 

6.1 Framkvæmdaáætlun um ímynd 

 

Þó svo að flestir séu sammála um að með nýjustu tækniframförum og breyttum þörfum 

einstaklingsins í nútíma samfélagi þurfi almenningsbókasöfnin að aðlaga þjónustu sína 

með því til dæmis að bjóða upp á menningarviðburði og notendamiðaðri þjónustu þá eru 

enn ekki allir sammála um hvernig eigi að útfæra þessar hugmyndir til þess að mæta 

breyttum þörfum notenda (Thorhauge, 2013). 

Framkvæmdaáætlun fyrir ímynd almenningsbókasafna í framtíðinni er nú í þróun í 

Danmörku og nefnist hún á ensku The model program for public libraries. Þessari 

framkvæmdaáætlun er ætlað að safna upplýsingum um bókasöfn, veita innblástur og 

koma með tillögur að breytingum. Áætlunin er því eins konar þarfagreining svipuð og 

gerð er þegar skipuleggja á nýjar byggingar eins og til dæmis byggingar fyrir bókasöfn 

(Thorhauge, 2013). Með rannsókn á þörfum er því hægt að komast að því hvað það er 

sem fólk í nútíma samfélagi þarfnast mest þegar kemur að þjónustu 

almenningsbókasafna. 

Vert er að hafa þær skipulagsbreytingar sem vinsælastar eru í bæjum og borgum 

nútímans í huga við skipulagningu á nútíma almenningsbókasöfnum samkvæmt 

fyrrnefndri framkvæmdaáætlun. Borgir og bæir keppast um að vera sem mest skapandi, 

nýjungagjarnir og aðlandi staðir fyrir stöðugt vaxandi fjölda fólks við líf og störf. Nú er 

meiri áhersla lögð á að skapa borgir sem hafa þarfir íbúa þeirra í huga heldur en var 

þegar borgir voru að myndast á tímum iðnbyltingarinnar. Lögð er meiri áhersla á að 

skapa rými fyrir fólk til þess að hittast, fræðast, verða fyrir innblæstri og til 

skemmtunar. Þar af leiðandi hafa menningarstofnanir svo sem almenningsbókasöfn nýju 

hlutverki að gegna. Til þess að auka samheldni í samfélaginu er þörf fyrir að skapa 

vettvang fyrir fólk til þess að koma saman og sjá og skilja þá fjölbreyttu 

samfélagsmenningu sem það tilheyrir (Thorhauge, 2013). 

Í Danmörku hafa aðallega verið gerðar tvenns konar breytingar á skipulagi innanhúss 

þegar ný bókasöfn hafa verið byggð. Annars vegar hefur verið skapað meira rými fyrir 

fólk og minna fyrir bækur og hins vegar hafa verið sett á stofn svo kölluð opin bókasöfn 

sem eru skipulögð þannig að opnunartími er langur, fátt starfsfólk á staðnum og að 

safngestir afgreiði sig sjálfir. Enn frekari þróun stafrænnar þjónustu 

almenningsbókasafnanna er einnig talin ómissandi og þarf sú þjónusta að vera sýnileg á 

bókasafninu sjálfu til þess að skapa stað sem sýnir fram á að boðið sé upp á upplýsta og 

áreiðanlega þjónustu (Thorhauge, 2013). 

Í skýrslu sem gerð var á vegum stjórnar bókasafna og upplýsingamiðla í Danmörku 

(Styrelsen for Bibliotek og Medier) um almenningsbókasöfn á upplýsingaöld er greint 

frá því að þjónusta bókasafna í dag sé meira mæli miðuð við þarfir safngestanna en 

áður. Meiri áhersla sé lögð á að reyna að finna út hverjar þarfir safngestanna eru og 

hvernig eigi að mæta þeim heldur en uppbyggingu og viðhald safnkosts (Styrelsen for 

Bibliotek og Medier, 2010). 

Fram kemur meðal annars í sömu skýrslu að áhersla verði lögð á í dönskum 

bókasöfnum að byggja upp stafrænt bókasafn fyrir allt landið, að mæta fjölbreyttari 

þörfum stærri hóps notenda heldur en þekkst hefur í hefðbundnum 

almenningsbókasöfnum og að skapa aðlaðandi andrúmsloft fyrir þá. Þar að auki er 

fjallað um danska hugmynd um áætlun fyrir almenningsbókasöfn sem kölluð hefur 

verið fjórar ásýndir almenningsbókasafnsins sem fjallað verður um hér næst (Styrelsen 

for Bibliotek og Medier, 2010). 

 

6.2 Fjórar ásýndir almenningsbókasafnsins 

 

Hugmyndin um fjórar ásýndir almenningsbóksafnsins varð fyrst til um miðjan tíunda 

áratuginn en hefur tekið einhverjum breytingum síðan. Að hugmyndinni unnu þau Dorte 

Skott-Hansen, Henrik Jochumsen og Casper Hvenegaard. Hugmyndin varð til í kjölfar 

umræðna um hlutverk almenningsbókasafnsins sem menningarmiðstöð, mennta- og 

fræðslusetur og samkomustaður. Árið 2011 voru gerðar þó nokkrar breytingar á 

hugmyndinni og hefur hún verið kynnt fyrir hinum Norðurlöndunum og notuð þar síðan 

árið 2010 með ýmsum útfærslum. Höfundar hugmyndarinnar teiknuðu upp líkan sem 

ætlað er að vera rammi utan um umræðu um gildi almenningsbókasafna og verkfæri til 

þess að hanna, þróa og endurskapa bókasöfn nýrrar aldar (sjá mynd 2). 

Mynd 2 

Fjórar ásyndir almenningsbókasafnsins 

 



  

34 

(Jochumsen, Hvenegaard Rasmussen, og Skot-Hansen, 2012) (íslensk 

þýðing Pálína Magnúsdóttir 2012) 

 

Samkvæmt líkaninu (mynd 2) eru helstu markmið almenningsbókasafnsins að bjóða 

upp á upplifun, styrkingu og veita tækifæri, þátttöku og nýsköpun. Líkanið er ekki bara 

tæki til þess að greina hlutverk bókasafna heldur sýnir það einnig ákveðna hugmynd um 

framtíðasýn þar sem fjórum svæðum bókasafns er lýst. Þessi fjögur svæði bókasafna 

skarast og eru ekki endilega bundin við staðbundin svæði bókasafna heldur geta líka átt 

við svæði safnsins á stafrænum miðlum. Svæðin fjögur eru innblásturssvæði, 

lærdómssvæði, fundarsvæði og sýningarsvæði. Innblásturssvæðið er þá svæði 

upplifunar þar sem safngestir verða fyrir innblæstri, svæði þar sem til dæmis ýmis konar 

viðburðir og listræn tjáning af ýmsu tagi fer fram auk þess sem svæðið sjálft getur verið 

hannað þannig að það veiti ákveðna upplifun. Lærdómssvæðið er svæði þar sem fólk á 

öllum aldri getur fræðst, uppgötvað og fengið óheftan aðgang að fjölbreyttum og 

áreiðanlegum upplýsingum. Lærdómssvæðið er einnig vettvangur fyrir óhefðbundnar 

aðferðir í fræðslu svo sem eins og alls konar málstofur og námskeið. Fundarsvæðið er 

samkomusvæði safnsins þar sem fólk getur hist þegar það er ekki heima eða í vinnu, svo 

kallaður þriðji staðurinn. Svæðið getur innihaldið veitingaaðstöðu, fundaraðstöðu og 

getur einnig verið á stafrænu formi eins og spjallþráðum. Sýningarsvæðið er svæði 

þátttöku og nýsköpunar. Á þessu svæði geta safngestir fengið nýjar hugmyndir með því 

að taka þátt í menningar- og listviðburðum. Á þessu svæði ætti að vera ýmis konar 

gagnvirk tækni svo sem hljóð og vídeó, atvinnulistamenn og hönnuðir sem hjálpa 

safngestum við að fá hugmyndir að einhvers konar nýsköpun (Jochumsen, Hvenegaard 

Rasmussen, og Skot-Hansen, 2012). 

Eins og sjá má gengur hugmyndin um fjórar ásýndir almenningsbókasafnsins mikið 

út á ýmis konar menningarstarfsemi. Hugmyndin hefur verið notuð að hluta til eða öllu 

leyti með ýmsum hætti á Norðurlöndum bæði við endurskipulag safna og í stefnumótun. 

Hún hefur til dæmis verið notuð við skipulagningu nýs aðalsafns í Osló sem áætlað er 

að opni þar árið 2016. Ekki er ætlunin með hugmyndinni að fella öll 

almenningsbókasöfn í sama farið heldur er henni fyrst og fremst ætlað að vekja upp 

skapandi hugmyndir um skipulag og hlutverk almenningsbókasafna (Jochumsen, 

Hvenegaard Rasmussen, og Skot-Hansen, 2012). 

Flestir geta verið sammála um að mikilvægt sé að varðveita þekkingu og 

menningararf þess samfélags sem þeir búa í. Stór hluti þekkingar er nú þegar orðinn 

aðgengilegur á Internetinu. Ekki er endilega þörf á því lengur að heimsækja þar til 

gerðar menningarstofnanir til þess að sækja sér þekkingu. Bókasöfn, skjalasöfn sem og 

annars konar söfn verða því að bregðast við þessari áskorun með því að finna nýjar 

leiðir til þess að breiða út þekkingu og miðla menningararfinum til þegna samfélagsins 

til dæmis með samstarfi sín á milli (Yarrow, Clubb og Draper, 2008). 

Ljóst er að til þess að halda áfram að þjóna þörfum þegna samfélagsins þurfa 

almenningsbókasöfn reglulega að endurskoða starfsemi sína. Menningarstarfsemi er 

orðin stór hluti af þeirri starfsemi sem fram fer í almenningsbókasöfnunum og miðað 

við þá framtíðarsýn sem fjallað hefur verið um hér að ofan virðist sem 

menningarstarfsemi safnanna muni enn um sinn skipa stóran sess í starfseminni. Jafnvel 

á hún eftir að gegna enn stærra hlutverki í komandi framtíð þó svo að bókasöfnin muni 

jafnframt halda áfram að sinna sínu hefðbundna hlutverki. 

7 Samantekt 

 

Nú hefur verið fjallað um í fyrsta lagi hvernig hugtakið menning er skilgreint. Hugtakið 

er vandmeðfarið og misjafnlega víðtækt. Hægt er að fjalla um menningu í listrænum 

skilningi, sem upplýsingar, afþreying og upplifun, sem sameiginleg gildi eða í 

samfélagslegum skilningi þar sem fjallað er um alla þætti mannlegs lífs. Aðkoma hins 

opinbera að menningarstarfsemi í samfélaginu er skilgreind með menningarstefnum og 

samkvæmt þeim er megin hlutverk menningarstofnanna að varðveita og miðla 

menningararfi þjóðarinnar. Hlutverk ríkis og sveitarfélaga er að styðja við slíka 

starfsemi en jafnframt er þess gætt að þær njóti sjálfstæðis í starfsemi sinni og starfi 

með faglegum hætti. 

Hlutverk almenningsbókasafna hefur verið skilgreint með ýmsum stefnumótunum, 

lögum og reglugerðum. Megin hlutverk þeirra er að opna dyr fyrir fjölbreyttri, 

áreiðanlegri og óhlutdrægri þekkingu. Samkvæmt stefnuyfirlýsingu Mennta-, vísinda- 

og menningarstofnunar Sameinuðu þjóðanna, UNESCO um almenningsbókasöfn frá 

árinu 1994 eiga lykilmarkmið þeirra hvað við kemur menningarstarfsemi að vera að efla 

ímyndunarafl og sköpunarkraft barna og ungmenna, efla vitund um menningararf, listir, 

framfarir í vísindum og nýsköpun. að veita aðgang að menningarlegri tjáningu allra 

listgreina og að hlynna að menningarlegri orðræðu með áherslu á fjölbreytileika 

(Mennta-, vísinda- og menningarstofnun Sameinuðu þjóðanna UNESCO, 1994). 

Í núgildandi lögum um bókasöfn eru ákvæði um að bókasöfn eigi að veita aðgang að 

fjölbreyttu safnefni og upplýsingum á mismunandi formi auk þess sem þau eiga að efla 

menningar- og vísindastarfsemi, menntun, símenntun, atvinnulíf, íslenska tungu, 

ánægjulestur og upplýsingalæsi. Hlutverk bókasafna er sem sagt að jafna aðgengi að 

menningu og þekkingu (Bókasafnslög nr. 150/2012). 

Saga almenningsbókasafna og lestrarfélaga á Íslandi hefur verið rakin með tilliti til 

þeirra laga sem sett hafa verið varðandi þau í gegnum tíðina. Til að byrja með voru 

stofnuð hér á landi svonefnd lestrarfélög þar sem fólk sameinaðist um að kaupa bækur 

sér til fróðleiks og upplýsingar. Árið 1955 voru svo sett fyrstu lögin um 

almenningsbókasöfn og eftir það rann rekstur flestra lestrarfélaganna til 

sveitarfélaganna. Þegar lagasetning varðandi almenningsbókasöfn eru skoðuð eftir árið 

1955 kemur í ljós að smátt og smátt verður hlutverk almenningsbókasafnanna 

víðtækara. Með lagasetningu árið 1976 verður almenningsbókasafnið staður fyrir 

tómstundir og dægradvöl og með lagasetningu árið 1997 eru almenningsbókasöfnin 

skilgreind sem menningarstofnanir í fyrsta skipti.  

Næst var fjallað um núverandi menningarstarfsemi fjögurra almenningsbókasafna á 

Íslandi. Tekin voru fyrir tvö söfn á höfuðborgarsvæðinu, Borgarbókasafn Reykjavíkur 

og Bókasafn Seltjarnarness og svo tvö sem staðsett eru á landsbyggðinni, 

Amtsbókasafnið á Akureyri og Bókasafn Hornafjarðar. Menningarstarfsemi safnanna 

tekur mið af bæði þeirri menningarstefnu sem Mennta- og menningarmálaráðuneytið 

hefur gefið út sem og menningarstefnu þess sveitarfélags sem það tilheyrir. Öll söfnin 

bjóða upp á fjölbreytta dagskrá fyrir alla aldurshópa og eru í samstarfi við aðrar 

menningarstofnanir hvort sem þær tilheyra sama sveitarfélagi eða eru staðsettar annars 

staðar á landinu.  

Í kjölfar umfjöllunarinnar um menningarstarsemi fjögurra almenningsbókasafna á 

Íslandi var rætt um samstarf og sameiningu safna. Ýmsar leiðir eru farnar í samstarfi 

safna en í flestum tilvikum er talið að sameining safna af ýmsu tagi veiti tækifæri til 

þess að skapa skemmtilegt og fræðandi umhverfi þar sem hinum ýmsu miðlum er 

blandað saman. 

Hvað framtíð almenningsbókasafna varðar og menningarstarfsemi þeirra þá er ljóst 

að sú starfsemi er orðinn stór hluti af þeirri starfsemi sem fram í 

almenningsbókasöfnum. Miðað við þá framtíðarsýn sem fjallað hefur verið um í 

ritgerðinni virðist sem menningarstarfsemi safnanna muni enn um sinn skipa stóran sess 

í starfseminni og eigi jafnvel eftir að gegna enn stærra hlutverki í komandi framtíð þó 

svo að bókasöfnin muni jafnramt halda áfram að sinna sínu hefðbundna hlutverki. 

Almenningsbókasöfn verði reglulega að endurskoða og endurskapa sig með þarfir 

samfélagsins í huga. 

8 Lokaorð 

 

Menningarstarfsemi menningarstofnanna á Íslandi hefur verið mótuð í gegnum tíðina 

með bæði lagasetningum og menningarstefnum hins opinbera. Megin hlutverk 

menningarstofnanna er að miðla og varðveita menningararfinn og kynna fyrir þegnum 

samfélagsins fjölbreytileika alls þess mannlegs lífs sem fram fer í samfélagi þeirra. Þau 

almenningsbókasöfn sem fjallað var um í ritgerðinni bjóða öll upp á fjölbreytta og 

fræðandi dagskrá og eiga í samstarfi við aðrar tegundir safna í landinu en í mis miklu 

mæli þó. Svo virðist vera sem að á minni stöðum sé meira samstarf milli safna en í 

stærri bæjarfélögum. Samstarf safna á þó engu að síður vel við í stærri bæjarfélögum 

þar sem það gefur möguleika meðal annars á að ná til stærri hóps notenda. Í þeirri 

framtíðarsýn sem fjallað hefur verið um í ritgerðinni er greint frá því að mikilvægt er 

fyrir almenningsbókasöfnin að endurskoða reglulega starfsemi sína með tilliti til þeirra 

efnahagslegu-, tæknilegu- og samfélagslegu breytinga sem verða í því umhverfi sem 

þau starfa í. Menningarstarfsemi af ýmsum toga virðist yfirleitt vera partur af starfsemi 

safnanna í þessari framtíðarsýn. Eftir að hafa unnið að þessari ritgerð hef ég orðið margs 

fróðari um það hvernig menningarstarfsemi almenningsbókasafnanna er háttað og tel ég 

víst að með samstarfi við aðrar tegundir safna geti almenningsbókasöfnin sinnt skyldum 

sínum sem menningarstofnanir enn betur. Ef slíkt samstarf yrði aukið er þó ljóst að 

skoða þyrfti betur með hvaða hætti almenningsbókasöfnin ættu að koma inn í slíkt 

samstarf. Finna þyrfti leiðir til þess að söfnin myndu öll hafa hag af slíku samstarfi, 

gætu unnið saman að því að efla menningarlífið í landinu, styrkja sjálfsmynd og ímynd 

samfélagsins og gætu boðið bæði landsmönnum og ferðamönnum upp á fjölbreytta 

fræðslu og skemmtun. Er það því von mín að almenningsbókasöfn hérlendis muni halda 

áfram að endurskapa sig og að nýsköpun í starfsemi þeirra megi verða enn meiri í 

komandi framtíð. Jafnframt vona ég að almenningsbókasöfnin muni finna nýjar, 

róttækar, fjölbreyttar og skemmtilegar leiðir til þess að mæta þörfum safngesta sinna og 

tryggi þannig tilverurétt sinn til framtíðar.  

